
Bismillahirrahmanirrahim 

Assalamualaikum Warahmatullahi Wabarakatuh dan Salam Sejahtera 

 

SALUTASI 

 

Yang Berhormat Dato' Sri Huang Tiong Sii 

Timbalan Menteri Sumber Asli dan Kelestarian Alam  

 

Yang Berbahagia Dr. Ching Thoo a/l Kim 

Ketua Setiausaha 

Kementerian Sumber Asli dan Kelestarian Alam 

 

Yang Berbahagia Dato’ Razali Mohamad  

Timbalan Ketua Setiausaha  

Kementerian Sumber Asli dan Kelestarian Alam 

 

Yang Berusaha Tuan Haji Rahimi L. Muhamud 

Pengerusi Ahli Lembaga Pengarah 

Malaysian Green Technology and Climate Change Corporation (MGTC) 

 

Yang Berusaha Ir. Ts. Shamsul Bahar Mohd Nor 

Ketua Pegawai Eksekutif 

Malaysian Green Technology and Climate Change Corporation (MGTC) 

 

Yang Berbahagia Dato’- Dato’ dan Datin-Datin. 
  
Pegawai-pegawai Kanan kementerian dan Kerajaan Negeri, 
 
Rakan-rakan media, 
  
Tuan-tuan dan puan-puan, 

Para hadirin yang dihormati sekalian. 
 

 

1. Alhamdulillah, marilah kita memanjatkan kesyukuran ke hadrat 

Allah SWT kerana dengan dengan izin dan inayah-Nya, kita dapat 

bertemu dalam Majlis Anugerah Bandar Rendah Karbon 2023. 

Bagi pihak Kementerian Sumber Asli dan Kelestarian Alam (NRES), 

saya ingin mengucapkan jutaan terima kasih kepada semua yang 

hadir pada malam ini. 

 

2. Tahniah dan syabas saya ucapkan kepada Malaysian Green 

Technology and Climate Change Corporation (MGTC) dan 

Bahagian Perubahan Iklim kerana berjaya menganjurkan majlis 

yang gilang gemilang pada malam ini.  

 

MEMBANGUN BANDAR RENDAH KARBON: SEBUAH MATLAMAT 

PEMBANGUNAN MAMPAN 

 

3. Data yang dikeluarkan oleh Bank Dunia menunjukkan bahawa 

seramai 4.4 bilion penduduk dunia tinggal di kawasan bandar yang 

semakin panas. Berdasarkan situasi ini, Intergovernmental Panel 

on Climate Change (IPCC) telah bersetuju supaya laporan khas 

mengenai perubahan iklim dan perbandaran disediakan di dalam 

Laporan Penilaian Pusingan ke-7 (Seventh Assessment Report - 

AR7) yang bermula pada tahun ini. Laporan ini akan memberikan 

dapatan kajian saintifik berkaitan mitigasi dan adaptasi di peringkat 

lokaliti. 

4. Seiring dengan pembangunan serta kepesatan urbanisasi, terdapat 

pelbagai cabaran baharu yang semakin kompleks yang perlu 

ditangani. Malah telah terbukti bahawa elemen rendah karbon pada 

masa ini merupakan elemen penting dalam membentuk landskap 

bandar yang mampan dan mesra alam.  

 

5. Menyedari kepentingan elemen bandar rendah karbon, kita lihat 

semakin banyak bandar di Malaysia telah mendepani cabaran-

cabaran semasa dan menjadi sumber inspirasi sebagai bandar 

contoh dalam menggalas tanggungjawab menangani aspek 

perubahan iklim. Sedar atau tidak, sebagai contoh, tahun lepas 

menyaksikan suhu panas yang paling tinggi pernah berlaku dalam 

tempoh ini. 

 

6. Bandar rendah karbon merupakan asas kepada pembangunan 

bandar yang lestari dengan fokus kepada aspek pengurangan 

karbon tanpa menjejaskan keperluan masyarakat. Ia juga 

merupakan satu konsep yang memerlukan kita untuk 

mengintegrasikan kelestarian alam sekitar dengan kehidupan 

harian melalui penggunaan sumber secara efisien dan 

mengurangkan pembaziran. 

 

7. Bandar merupakan penyumbang utama kepada kesan perubahan 

iklim ekoran daripada pelbagai aktiviti yang melepaskan gas rumah 

kaca. Bandar meliputi hanya 3 peratus daripada muka bumi, tetapi 

menyumbang 60-80 peratus daripada penggunaan tenaga utama 

global dan mengeluarkan 75 peratus daripada jumlah gas rumah 

kaca global.  

8. Bandar-bandar Asia juga dijangka menyumbang lebih daripada 

separuh peningkatan dalam pelepasan gas rumah kaca global 

dalam tempoh 20 tahun akan datang jika tiada tindakan diambil 

untuk menanganinya. 

 

9. Namun begitu, pada masa yang sama, bandar juga perlu menjadi 

sebahagian daripada penyelesaian perubahan iklim melalui 

perancangan, sumber dan komitmen yang jitu. Malahan, komitmen 

untuk mengurangkan pelepasan gas rumah kaca di peringkat 

perbandaran amat penting dalam usaha menjadikan sesebuah 

bandar tersebut mampan dan lestari. 

 

Para hadirin sekalian, 

 

KOMITMEN KERAJAAN: TRANSFORMASI MENUJU MALAYSIA 

MADANI 

 

10. Negara juga perlu terus komited dan progresif dalam 

menangani isu perubahan iklim di pelbagai peringkat.  Misalnya, di 

peringkat global, Malaysia telah terlibat secara aktif dalam 

Persidangan Perubahan Iklim Pertubuhan Bangsa-Bangsa Bersatu 

2023 (COP28) di Dubai, Emiriah Arab Bersatu baru-baru ini yang 

menyaksikan penyertaan terbesar delegasi Malaysia dalam 

sejarah. Malaysia komited untuk mencapai sasaran pengurangan 

pelepasan gas rumah kaca sebanyak 45% berbanding Keluaran 

Dalam Negara Kasar (KDNK) pada tahun 2030 dan menyokong 

aspirasi negara mencapai pelepasan karbon sifar bersih seawal-

awalnya pada tahun 2050. 

11. Ia juga selaras dengan konsep Malaysia Madani di mana 

salah satu tonggak utama adalah kelestarian yang menjurus 

kepada kesejahteraan dan keseimbangan yang merangkumi 

manusia, alam sekitar, ekosistem termasuklah flora, fauna dan 

kepelbagaian organisma hidup yang lain untuk mencapai 

kelestarian dan mutu kehidupan yang lebih baik.  

 

12. Hasrat kerajaan turut dizahirkan melalui pengumuman Belanjawan 

2024 untuk menjadikan Putrajaya sebagai model bandar rendah 

karbon Malaysia dan menjadi contoh kepada bandar-bandar lain 

pada masa akan datang. Bandar-bandar bukan sahaja menjadi 

pusat kelestarian alam sekitar, tetapi juga sebagai agen perubahan 

untuk menyediakan kehidupan yang lebih baik dan berkualiti di 

kawasan masing-masing dengan memperkenalkan pelbagai 

mekanisme dan strategi melalui pendekatan yang lebih inovatif dan 

holistik. 

 

13. Mekanisme dan strategi yang dirancang bukan sahaja 

tertakluk kepada pembinaan infrastruktur baharu yang lestari dan 

berdaya tahan, malahan merangkumi penerapan aspek 

kemampanan sosial di bandar untuk meningkatkan mutu kehidupan 

rakyat seperti penyediaan ruang hijau dan kemudahan yang mesra 

orang kelainan upaya di tempat awam, penyediaan laluan selamat 

untuk pelbagai kelompok dan ruang teduh yang lebih banyak untuk 

pejalan kaki, penunggang basikal dan pengguna mikromobiliti. 

14. Justeru, rangka kerja bandar rendah karbon atau lebih dikenali 

sebagai Low Carbon Cities Framework (LCCF) yang telah 

dilancarkan pada tahun 2011 merupakan wadah untuk memberi 

panduan dalam perancangan pembangunan lestari di kawasan 

perbandaran semua Pihak Berkuasa Tempatan di Malaysia bagi 

menerajui konsep pembangunan bandar lestari. LCCF diguna pakai 

oleh PBT, pemaju hartanah, arkitek dan perancang bandar serta 

pihak-pihak berkepentingan lain untuk menerajui perancangan 

pembangunan bandar lestari. LCCF juga merupakan sistem 

berasaskan prestasi untuk mengukur impak alam sekitar yang 

disebabkan oleh pembangunan dari aspek jumlah pengeluaran 

karbon.  

 

15. Di samping itu, PLANMalaysia juga telah mengambil inisiatif dengan 

menyediakan Garis Panduan Perancangan (GPP) Bandar 

Rendah Karbon dan Berdaya Tahan Perubahan Iklim pada tahun 

2023 selaras dengan National Low Carbon Cities Master Plan 

(NLCCM). Garis Panduan ini bertujuan membantu Pihak Berkuasa 

Negeri (PBN), Pihak Berkuasa Tempatan (PBT) dan agensi 

pelaksana berkaitan untuk memahami dan mengintegrasi aspek 

perubahan iklim dalam perancangan spatial. Garis panduan 

perancangan ini boleh dijadikan dokumen rujukan kepada PBT 

dalam memastikan hala tuju pembangunan bandar rendah karbon 

dan berdaya tahan terhadap perubahan iklim dapat dicapai melalui 

penyediaan rancangan pemajuan khususnya Rancangan 

Tempatan (RT).  

 

Para hadirin sekalian, 

PERANAN PBT DAN ORGANISASI 

 

16. Bagi merealisasikan pembangunan bandar rendah karbon, PBT 

merupakan tulang belakang kepada pembangunan mampan 

terutamanya dalam merancang pembangunan sosioekonomi dan 

infrastruktur yang menekankan penggunaan tenaga boleh baharu 

(renewable energy) dan kecekapan tenaga, sistem pengurusan sisa 

yang baik, sistem pengangkutan yang sistematik dan mesra alam 

serta pembinaan bandar raya berdaya tahan (resilient) iklim dari 

segi ekonomi, fizikal dan sosial untuk mengelak bencana serta 

mengurangkan impak bencana pada masa akan datang. 

 

17. Selain itu, peranan PBT juga amat signifikan dalam memupuk 

budaya dan gaya hidup lestari, mengambil kira pandangan dan 

keperluan pelbagai lapisan masyarakat serta melibatkan 

masyarakat setempat secara aktif dalam melaksanakan 

pembangunan yang mampan dan inklusif. 

 

18. Sesungguhnya, penglibatan PBT dalam program Low Carbon 

Cities 2030 Challenge (LCC2030C) penting kerana inisiatif ini 

mengukur kadar pelepasan gas rumah kaca di bawah lima (5) 

elemen utama, iaitu tenaga, air, sisa, pengangkutan dan kehijauan 

atau penyerapan karbon. Kerajaan berharap menjelang tahun 2030, 

Malaysia akan mencapai sasaran kewujudan 200 Zon Rendah 

Karbon dan 1,000 Rakan Kongsi Rendah Karbon di semua 155 

PBT di Malaysia.   

 

Para hadirin sekalian, 

PENGHARGAAN DAN WAY FORWARD 

 

19. Dalam merealisasikan usaha ke arah bandar rendah karbon, 

komitmen dan kerjasama erat daripada pelbagai pihak amat 

diperlukan. Justeru, bak peribahasa kuat berdiri pohon kerana 

akarnya, kuat akar kerana tanah di mana kerjasama strategik antara 

kerajaan persekutuan, kerajaan negeri, badan-badan kerajaan dan 

PBT serta organisasi swasta amat penting dan perlu terus diperkasa 

bagi memastikan keberkesanan pelaksanaan dasar dan program 

berkaitan pembangunan bandar rendah karbon. Saya menyeru dan 

memohon kerjasama pihak negeri, PBT dan rakan-rakan kongsi 

rendah karbon untuk memberi sokongan padu melalui penyertaan 

program Cabaran Rendah Karbon 2030 bagi tahun 2024.  

 

20. Di samping itu juga, saya berharap agar penglibatan lebih banyak 

PBT-PBT bagi kategori Zon dan juga semua pihak seperti pihak 

industri, institusi pendidikan, rumah-rumah ibadat, organisasi 

swasta dan lain-lain dalam program LCC203C ini. Penglibatan yang 

memberangsangkan daripada PBT dari Negeri Selangor dan 

Melaka memang tidak dapat dinafikan lagi. Namun penglibatan 

daripada PBT dan rakan kongsi negeri Kelantan, Kedah, Perak, 

Sabah dan Sarawak juga amatlah dihargai.  

 

21. Pada malam ini, kita meraikan dan mengiktiraf peranan dan hasil 

usaha serta komitmen yang telah diberikan oleh kerajaan negeri, 

PBT, badan-badan kerajaan dan organisasi dalam melaksanakan 

inisiatif pengurangan pelepasan karbon di kawasan masing-masing 

bagi tahun 2023 meskipun berdepan pelbagai cabaran dan 

kekangan dalam melaksanakan inisiatif rendah karbon seperti kos 

pelaksanaan, data inventori, tenaga kerja dan masa yang terhad. 

 

22. Pengiktirafan yang akan diberikan pada malam ini adalah seperti 

berikut:  

 

i. penganugerahan 15 Provisional Certificate bagi penyertaan 

yang berjaya membangunkan data penanda aras;  

 

ii. penganugerahan 85 Pengiktirafan Diamond bagi pencapaian 

pengurangan pelepasan GHG yang telah dicatatkan pada 

tahun 2023 oleh PBT dan rakan kongsi;  

 

 

iii. penganugerahan 2 Pengiktirafan Reka Bentuk Diamond 

yang berpotensi mengurangkan kadar pelepasan GHG melalui 

pelaksanaan strategi bandar rendah karbon di peringkat reka 

bentuk; dan 

 

iv. penganugerahan 4 anugerah khas yang akan diumumkan 

nanti. 

 

23. Untuk makluman semua, jumlah pengurangan pelepasan gas 

rumah kaca yang dicatatkan pada tahun 2023 adalah sebanyak 

3,030,397.07 tan karbon dioksida setara dan jumlah penyerapan 

karbon (carbon sequestration) yang dicapai melalui inisiatif ini 

juga adalah sebanyak 45,195.22 tan karbon dioksida yang 

bersamaan dengan penanaman 76,889,807 (76.9) juta batang 

pokok atau penyingkiran penggunaan sebanyak 665,765 buah 

kereta setahun dari jalan raya, dengan anggaran purata 

perjalanan tahunan bagi sebuah kereta adalah 28,184km. 



 

11 
 

 

24. Saya dengan ini mengucapkan setinggi-tinggi tahniah dan syabas 

kepada semua PBT yang komited dan telah berjaya meletakkan 

penanda aras karbon dan mengurangkan kadar pelepasan karbon 

di kawasan masing-masing. Semoga dengan penerimaan anugerah 

ini menjadi pembakar semangat untuk terus istiqamah dan 

meningkatkan komitmen serta kecemerlangan prestasi kepada 

bandar, hospital, organisasi dan institusi pendidikan yang lain untuk 

lebih memainkan peranan dalam mencapai matlamat ke arah 

bandar rendah karbon. 

 

25. Akhir kata, saya percaya transformasi ke arah bandar rendah 

karbon akan memberi impak yang positif kepada pembangunan 

mampan negara secara keseluruhannya termasuk pembangunan 

ekonomi hijau tempatan, mewujudkan peluang pekerjaan dan 

menarik pelaburan domestik dan antarabangsa. 

 

26. Dengan lafaz Bismillahhirrahmannirahim, saya merasmikan Majlis 

Anugerah Bandar Rendah Karbon tahun 2023. 

 

 

Sekian.  

Wabillahi Taufiq Walhidayah,  

Wassalamualaikum Warahmatullahi Wabarakatuh. 

 

 


